
КИРИШ 

Қуйи Зарафшон (Бухоро) воҳаси ҳудудларида антропоген ландшафтнинг шаклланиши ва 

ривожланиши мезолит ва неолит давридан бошлаб босқичма-босқич амалга ошган бўлиб, бунда 

табиий муҳитнинг таъсири муҳим ҳисобланади. Бу ерда истиқомат қилган аҳоли табиатнинг 

маълум қонуниятларига бўйсунган. Меҳнат қуролларини ясаш учун тошга бўлган эҳтиёжнинг 

юқорилиги одамларни асосан тоғ ён бағирлари, жарликларнинг ёқалари, сой ва бошқа сув 

ҳавзаларининг бўйларида истиқомат қилишга мажбур қилган. 

 

АСОСИЙ ҚИСМ 

Ўрта Осиёнинг чўл зоналаридаги дарёлар ва кўлларнинг кенг тарқалган қуруқ каналлари 

атрофида ҳам тош даври аҳолиси кенг жойлашган. Қадимги даврларда бу ердаги иқлим 

ибтидоий популяциялар учун қулай бўлган[1]. Мезолит даври охири ва неолит даври бошларида 

(милоддан аввалги 10-8 минг йил) аҳоли сонини кўпайиши натижасида манзилгоҳлар сони 

ортиб боради. Бу даврларда нафақат Бухоро воҳасининг тоғлик ҳудудлари ўзлаштирилди, балки 

воҳанинг ғарбий қисми Зарафшоннинг қуйи ҳавзалари ҳам овчи қабилалар эътиборидан четда 

қолмади. Қадимда Бухоро воҳасининг ғарбий қисми Зарафшоннинг тошқин сувларидан ҳосил 

бўлган кўл ва ботқоқликлардан иборат бўлиб, улар қалин бутазор, чакалакзор ва тўқайзорлар 

билан қопланган. Тош даври инсониятини Зарафшоннинг  қуйи  ҳавзаларидаги ҳайвонотга бой 

табиий чакалакзорлар ва балиққа сероб кўллар ўзига тортди. Аҳоли бу ҳудудларни ўзлаштира 

бошлади. Бухоро воҳасининг ғарбий қисмларида ҳам тош даври айниқса, неолит даври қизғин 

кечади. Зарафшоннинг қадимги ўзани Мохондарё Қоракўл тумани орқали Қизилқумга ўтиб 

Амударёга қуйилган. Натижада бу жойларда овчилар, балиқчиларнинг дастлабки 

манзилгоҳлари пайдо бўлган. Шунинг учун ҳам Қуйи Зарафшон ҳудуди ва унинг атрофидан 

топиб ўрганилган тош даври маконлари асосан сув ҳавзалари бўйидан топилган[2]. Сув 

ҳавзаларининг жойларини ўзгартириб туриш оқибатида одамлар қўноқ ва қўналғаларини ҳам 

ўзгартириб туришга мажбур бўлганлар. Неолит даврига оид бу қўналғалар Катта Тузконнинг 

шимоли ва шимоли-шарқий томонига жойлашган бўлиб, кўл бўйига қурилгани учун бир 

тизимда, бир қаторда жойлашган[3].  

Зарафшон тошқини туфайли ҳосил бўлган ва денгиздек кенг майдонга ёйилган, ҳозирда 

эса Моханкўл, Замонбобокўли, Қичик Тузкон, Катта Тузкон, Чуқур кўл, Парсангкўл, Лахликўл 

ва Қоронғи шўр деб номланган ибтидоий «сув омборлари»ни қум тепалари босиб, улар кенг 

шўрхок, пастқам жойларга айланган[4], уларнинг қирғоқларида неолит даврининг турар-жой 

излари топилган[5].  

Мезолит ва неолит даврларида глобал иқлим ўзгариши содир бўлиб, минтақавий ва 

маҳаллий аҳамиятга эга бўлган қурғоқчиликни келтириб чиқарган[6]. Натижада аҳоли сув 

ҳавзаларига қараб силжийди. Бухоро воҳасининг ғарбий қисмида ҳаёт анча гавжумлашади. 

Маҳаллий аҳоли  орасида  Катта  Тузкон,  Кичик  Тузкон,  Қоранги  шўр  номлари  билан 

аталувчи  қўл  соҳилларида инсоният томонидан кенг ўзлаштирилади[7]. Шунинг учун ҳам бу 

ерлардан неолит  даврига  оид  бир қанча манзилгоҳлар топиб ўрганилган[8]. Афсуки, уларнинг 

деярли барчасида маданий қатламлар сақланмаган.  

 Манзилгоҳларнинг марказий қисмида материаллар уюми қалашиб ётганлиги кузатилган.  

Археологик  кузатувларга  кўра,  манзилгоҳларнинг  барчаси мавсумий характерга эга бўлиб, 

уларнинг жойини тез-тез алмашиб туриши кўл соҳили сувларининг ўзгариб туришига боғлиқ 

эди. Шунинг учун балиқ ови  билан  шуғулланган  уруғ  жамоаларининг  мавсумий  

манзилгоҳларида тегишли маданий қатламлар пайдо бўлиб улгурмай, турар-жой манзиллари 

ўзгариб турган. Агар манзилгоҳни сув тошқини даврида  бир неча бор лойқа сув босиб улгурган 

бўлса, яъни унинг устида қалин балчиқ ҳосил бўлган бўлса, у ҳолда маданий қатламнинг қалин 

лойқа остида сақланиб қолишига умид қилса бўлади. Аммо уларни топиш ҳам осон кечмайди.  

Калтаминор маданиятининг1 Қуйи Зарафшон ёдгорликларини ўрганиш билан  мунтазам  

шуғулланиб  келган  археолог  Ў.Исломов  Катта  Тузкон ёдгорликлари мажмуасида, икки 

пунктда  маданий қатлам сақланганлигини аниқлашга муяссар бўлган. Улар Дарбозақир 1 [9] 

ва Дарбозақир II [10] ёдгорликлари эди. Икки қир оралиғидаги тор йўлак, яьни Катта Туз кон 

кўлидан шимолий ғарбда чиқиш жойида қир мавжуд. Шу  қирни кесиб ўтган тор йўлак орқали 

аҳоли кўл ёқасига чиқган. Айнан шу жой аҳоли томонидан “Дарвозақир” деб юритилган шунинг 

учун ҳам манзилгоҳга Дарбозақир номи берилган[11]. 

Катта Тузкон топилмалари овчилар ва балиқчиларнинг неолит маданияти билан 

характерланган. Уларнинг қўшни ҳудудлардаги Калтаминор мажмуаларига тўлиқ ўхшашлиги 

тош қуролларининг шакли ва нисбатларида намоён бўлади. Тузан ёдгорликларининг пастки 

хронологик чегараси радиокарбон усули билан милоддан аввалги 4-минг йилликнинг 

бошларига тўғри келган. Унинг юқори чегараси милоддан аввалги 3 минг йиллик охирларига 

тўғри келади. Неолит давридаги Зарафшоннинг қуйи оқими аҳолисининг асосий иқтисодий 

фаолияти ов ва балиқ ови эди. Буни нафақат аҳоли пунктлари дарёлар ва кўллар бўйида 

жойлашганлиги, балки қазиш жараёнида топилган ҳайвонларнинг суяк қолдиқлари ва тош 

қуролларининг турлари тасдиқлаган. Топилмалар орасида тошдан ишланган ёрғучоқ, дон 

бўлаклари ва ўроқнинг мавжудлиги, эҳтимол маҳаллий шароитда деҳқончиликнинг вужудга 

келиши ҳақидаги хулосани илгари суришга хизмат қилган[12]. Лекин, Тузкон атрофини тадқиқ 

қилган Я.Ғуломов, Ў.Исломов ва А.Асқаровларнинг фикрича Қуйи Зарафшоннинг энеолит 

                                                             
1 Калтаминор маданиятига оид дастлабки ёдгорлик Хоразмнинг Калтаминор қальаси яқинидан топилгани учун шу 

ном берилган. Калтаминор маданияти аьзолари Зарафшон дарёсининг қуйи оқимига тарқаганлигини Бухоро 

воҳасида олиб борилган археологик тадқиқотлардан билишимиз мумкин. 

жамоалари асосан овчилик ва балиқчилик билан шуғилланган, топилган ўроқ ва ёрғучоқ каби 

қуроллардан доимий деҳқончиликдан эмас балки, илдизларни, қуруқ меваларни, ёввойи арпа, 

буғдой ва бошоқли экинликларни йиғиш учун фойдаланилган[13]. Зеро, этнографик 

маьлумотлардан билишимиз мумкинки бундай қуроллардан термачилик билан шуғилланган, 

ҳали деҳқончиликдан хабари ёқ қабилалар ҳам фойдаланган[14]. 

 

ХУЛОСА 

Хулоса қилиб айтганда, Қуйи Зарафшон минтақаси аҳоли томонидан ўзлаштирилиши, 

унинг кундалик машғулотлари ва хўжалик шакллари билиан боғлиқ бўлган. Чунки одамлар 

ўзлари яшаши учун қулай табиий шароит, ўсимлик ва ҳайвонот дунёсига бой ерларни 

ўзлаштиришга интилганлар. Қуйи Зарафшон минтақасида бундай жараёнлар тош даврининг 

палеолит ва мезолит даврларида нисбатан секин ва тор ҳудудда кечган бўлсада, неолит даврда 

воҳани ўзлаштириш жараёнлари фаоллашди. Неолит даври овчилик, балиқчилик, термачилик 

ва қисман илк зироатчилик билан кун кечирган уруғ жамоалари Қуйи Зарафшон минтақасининг 

катта ҳудудига келиб жойлашди. Натижада неолит даври жамоаларининг маконлар сони воҳада 

кескин ортди. Бу маконларнинг ўрганилиши Қуйи Зарафшон минтақасида тош даври 

антропоген ландшафтини ривожланиши ва жамоаларнинг воҳанинг турли географик 

ҳудудларида кенг ёйилишидан гувоҳлик беради. 

